
Ég geri athugasemdir við ofangreinda stjórnartillögu:

1. Ég geri athugasemd og mótmæli því að Þjórsá í byggð (Hvammsvirkjun, 

Holtavirkjun og Urriðafossvirkjun), sé færð í nýtingarflokk. Þetta er ekki 
sjálfbærni, heldur nýlendustefna, hrein og klár hráefnaupptaka og arðrán úr 
framtið Islands í dulargervi „grænnar" orku og mótvægisaðgerða. Þær eru til 

skiptis tilraunamennska og glæfrar, það sýnir sagan, sbr. dauða fiska í 

Lagarfljóti til dæmis, og sýnir hugarflug, óskhyggju og ímyndun þeirra sem 
aldrei er orða vant, eða peninga, án tillits til umhverfisins og íbúanna. Þessu 
verður að linna. Ásókn Landsvirkjunar í Þjórsá er til marks um það að virkjanir



borga sig ekki betur en það, að það þarf stöðugt að ráðast í nýja og nýja 
virkjun, hverja á fætur annarri, alltaf fleiri og fleiri og raska náttúrunni meira og 
meira óafturkræft til að fyrirtækið rúlli, eða stjórnendur þess séu ánægðir.

2. Ég geri athugasemd við hvernig ásókn Landsvirkjunar í að virkja á 
Þjórsársvæðinu er tilræði við frið og eindrægni innan samfélaga. Það hefur nú 

þegar sýnt sig. Ég geri athugasemd við og mótmæli ásælni, 
eiginhagsmunasemi, þaulsætni og græðgi Landsvirkjunar á kostnað friðar 
meðal sveitafólks við Þjórsá og sem íslenskri náttúru sunnanlands hefur stafað 

stórhætta af í yfir 40 ár.
3. Ég geri athugasemd á hundsun á því atriði að kanna áhrif virkjana á samfélag 

hefur orðið til þess að einungis virðist vera tekist á um að þyrma Þjórsá - eða 
ekki -  „þjóðhagslega", en ekki vegna áhrifa á samfélag og ekki vegna þeirrar 
náttúrufegurðar, friðsældar og tignar sem Þjórsá í byggð ber með sér og allir 

sem á annað borð kæra sig um að kannast við það, þekkja og kunna að meta. 

Landslag er upplifun, landslag er bundið sögu og hefð órofa böndum, landslag 
felur í sér hluti eins og hljóð, lykt og friðsæld og landslag á sér ból í sjálfsmynd 
fólks.

4. Ég geri athugasemd við það að Þjórsá í nýtingarflokk er ósjálfbær framkvæmd, 
þar yrði umhverfi árinnar lagt í rúst og sökkt um aldur og ævi. Það er ekki 

sjálfbærni. Sjálfbærni er þegar umhverfi helst óraskað, en gefur samt af sér 
arð, eins og t.d. í ferðaþjónustu sem blómstrar á svæðinu. Í sveitunum sín 
hvoru megin árinnar eru blómleg bú - á landnámsjörðum, þar hefur verið iðkuð 

sjálfbærni í næstum 1200 ár!
5. Ég geri athugasemd við það að það er í besta falli mikil óvissa um virkni 

mótvægisaðgerða hvað varðar laxastofninn í Þjórsá. Miðað við bollaleggingar 
um mótvægisaðgerðir er ljóst að með Þjórsá í nýtingarflokk yrði hún 
tilraunadýr, prótótýpa, hvað varðar marga þætti sem að búsvæðum laxins 

snýr, hvernig þeim myndi reiða af, eða göngum laxa um ána. Mér er ekki 
kunnugt um að fyrirhugað birtumagn í lóninu hafi verið kynnt. Ég minni aftur á 
myrkur og dauða lífríkis í Lagarfljóti.

6. Ég mótmæli Þjórsá í nýtingarflokk vegna þeirrar spillingar og eyðileggingar á 
umhverfi sem hún myndi valda í og við Þjórsá. Ég mótmæli því að sökkva ætti 

stórum spildum af grónu landi, og þurrka upp árfarveg annarsstaðar og mynda 
risastór haugsvæði, en það leiðir af sér fok og svifryk sem er áþján fyrir fólk og 
land og heilsuspillandi. Nágrenni lóna eru iðulega barin og skafin af 

jarðvegsfoki og mótvægisaðgerðir máttlaust káf þegar svo miklir kraftar starfa í 

íslenskri náttúru, þ.e. íslenskur vindur og vatn.



7. Ég mótmæli Þjórsá í nýtingarflokk, því lónið myndi raska veðurfari, hafa 
kælandi og neikvæð veðurfarsleg áhrif.

8. Ég mótmæli Þjórsá í nýtingarflokk, því aðstæður á Suðurlandi kalla ekki á slíkt. 

Vaxtarbroddurinn er í ferðamennsku, en ekki virkjunum, ferðamenn langar 
ekki til að sjá þær. Fyrirætlanir Landsvirkjunar og virkjanaplön hanga eins og 

vofa yfir atvinnustarfsemi í ferðamennskunni og hefur þegar haft áhrif á vöxt 
hennar.

9. Ég geri athugasemdir við hvaða áhrif á íslenskt og sunnlenskt samfélag Þjórsá í 

nýtingarflokk myndi hafa. Kárahnjúkar eru fólki enn í fersku minni, þar var 

íslensk vinnulöggjöf á undanhaldi og verktakar skiluðu lögboðnum gjöldum til 
hins opinbera þegar þeim sjálfum hentaði og annað eftir því. Sóðaskapur 
stórfyrirtækja í skilum á sköttum og skyldum yfirtekur íslenska stjórnsýslu á 
virkjanaskeiðum.

10. Ég geri alvarlega athugasemd við hvernig vinna við að meta áhrif landslags við 

Þjórsá fór fram upphaflega. Þar var ekki fagleg vinna unnin, og áhrif virkjana á 
samfélag upphaflega sniðgengin. Við matið var stuðst við ljósmyndir frá 
hlutaðeigandi aðila og ekki óhlutdrægum, n.t.t. frá Landsvirkjun. Spjallað var í 

samræðuhópi þar sem hver álitsgjafi gat haft áhrif á annan. Þetta er ekki 
faglegt, heldur fúsk, og undarlegt að fræðafólk hafi lagt nafn sitt við þetta. 

Myndirnar sem stuðst var við, veit enginn hvar eru niðurkomnar núna, og þær 
(málsskjölin) sem lágu til grundvallar lágri einkunn Þjórsár eru tvístraðar og 
glataðar. Þetta þýðir að upplýsingaskylda og lög um skjalavörslu eru brotin 
gagnvart bæði hagsmunaaðilum á svæðinu og fólki almennt.

11. Ég geri athugasemd við hvaða áhrif á sunnlenskt samfélag Þjórsá í 

nýtingarflokk myndi hafa. Yfirleitt við hverja einustu virkjun verða dauðaslys, 
jafnvel fleiri en eitt á hverjum virkjunartíma. Það má þess vegna segja að svona 
framkvæmdir séu eins og rúlletta. Einnig myndu fátækir, erlendir verkamenn 

(með fullri virðingu fyrir þeim) hópast hingað í stórum stíl langt að komnir. 
Samfélag við Þjórsá myndi ekki ráða við þær hröðu félagslegu breytingar sem 
slíkum viðbótarmannskap fylgir.

12. Ég geri athugasemd við Þjórsá í nýtingarflokk vegna þess að virkjanir eru ekki 
atvinnuskapandi til framtíðar fyrir fólk á svæ ðinu. Fólk á virkjunarsvæðum situr 

uppi með horfna náttúrufegurð og spillt umhverfi, en þeir sem mættu á svæðið 
„að sunnan", eða héðan og þaðan, og gerðu uppgrip í virkjunum, byggðu 
flottu húsin sín í borginni á meðan. Aurar úr virkjunum hafa sterka viðleitni til 

að safnast á suðvestur-hornið, í sökkla, grunna og súlur í hverfum þar, ég gæti 

nefnt ýmis dæmi um það, bæði gömul og ný. En fólkið í sveitunum situr uppi 
með spillt umhverfi og ónýtt útsýni og enga atvinnu af virkjunum til fram tíðar.



13. Ég geri athugasemd við Þjórsá í nýtingarflokk vegna þeirra lokunar á aðgangi 
að útivistar- göngu- og reiðleiðum meðfram Þjórsá, sem virkjanirnar myndu 
valda fólki, íbúum á svæðinu, sem og öðrum. Í marga áratugi skilaði 

Landsvirkjun ekki til íbúa Skeiða- og Gnúpverjahrepps útivistarsvæðinu 

Búrfellsskógi, þangað sem Gnúpverjar fóru um gangandi og ríðandi, og eyddu 
frístundum áður en virkjað var við Búrfell. Skiltið AÐGANGUR BANNAÐUR 
blasti þar við heimafólki áratugum saman.

14. Ég geri athugasemd við Þjórsá í nýtingarflokk sökum hættunnar af 

jarðskjálftum, eldgosum og jökulhlaupi af þeirra völdum, varðandi fyrirhugaðar 
stíflur. Suðurland er mikið jarðskjálfta- og eldgosasvæði.

15. Ég geri alvarlega athugasemd við Þjórsá í nýtingarflokk, vegna þeirra sálrænu 
hörmunga sem það myndi leiða yfir marga einstaklinga, af því landi yrði sökkt 
og ánni og umhverfi hennar spillt með framkvæmdunum.

Séð yfir Þjórsá til Heklu skammt frá Víðihlíð í Skeiða- og Gnúpv.hr. Ljósmynd K.Á.G.

Frá Víðihlíð í Skeiða- og Gnúpverjahreppi er eitt stórkostlegasta útsýni á 

Íslandi, yfir Þjórsá til Heklu, það vita þeir sem þekkja. Þarna liggja sporin 
langafa og langömmu, afa og ömmu, pabba og mömmu. Og sagan við hvert 

fótmál.



Mynd tekin hjá Búðafossi sumarið 2020: Ívar Ingi f. 2008, Óðinn Þór f. 2011, Baldur Már f.
2008, Aníta Kristín f. 2009, Sylvía Kristín f. 2011. Ljósmynd K.Á.G.

16. Ég mótmæli því að Þjórsá sé sett í nýtingarflokk, því ég vil að börn og 

barnabörn mín, sem og aðrir ófæddir afkomendur manns, Islendingar og 

borgarar heimsins, fái að njóta þess sama og við höfum notið. Börnin á 
myndinni eiga öll uppruna sinn í Skeiða- og Gnúpverjahreppi og tengjast 
svæðinu við Þjórsá og þekkja það. Þrjú eru afkomendur mínir. Við viljum ekki 
láta umturna og sökkva umhverfi Þjórsár. Við viljum að hún fari í verndarflokk, 

Þjórsá hefur greitt sinn toll og á að fá að renna í friði.

Kristín Ása Guðmundsdóttir


